
inatsisissaattut siunnersuut 

(Aalisarnermut, Piniarnermut, Nunalerinermut Imminullu Pilersornermut Naalakkersuisoq) 

(Siullermeerineq) 

 

Aalisarneq inuussutissarsiutitsinni pingaarnersaavoq. Suliffinnik, avammut tunisinikkut isertitanik, sineriallu 

sinerlugu illoqarfinni aamma nunaqarfinni inuunermik pilersitsisarluni. Tamanna pillugu inuussutissarsiutip 

pitsaasunik, allanngujaatsunik, paasiuminartunillu sinaakkuteqarnissaa aalajangiisuuvoq. Sinaakkutit 

ineriartortitsinissamut aamma aningaasaliinissamut inissaqartitsisut, ilutigisaanillu aamma inunnik, 

najukkamilu inuiaqatigiinnik aalisarnermik pinngitsuuisinnaanngitsunik illersuisut. 

 

Demokraatinit aalisartortagut tamaasa qutsavigingaarpagut. Sila qanoq ikkaluarpalluunniit avalattuartartusi 

qujanaq kiisalu tunitsivinni, fabrikkini, inuussutissarsiummilu sulliviit sinnerini sulisuususi qujanaq. 

Avalattuarnersi nammineq ilaqutaannassinnut, najukkamilu inuiaqatigiiginnarnut pingaaruteqanngilaq. 

Inuiaqatigiinni aningaasaqarnitsinnut, tamattalu atugarissaarnissatta aningaasalersorneqarnissaanut 

aalajangiisuuvoq. 

 

Tamanna pillugu Naalakkersuisuit siunnersuutitigut matumuunakkut aalisarnermut inatsimmik 

siunnerfilimmik arlalinnik allannguinerat Demokraatit pitsaasutut isigaat. Soorlu ilaatigut pisanik 

qerititsineq immini piareersaanertut isigineqarunnaarsillugu periareersaanerup nassuiarnerata 

allanngortinneqarnera. Tamanna angallatinut avataasiortut tulaassisussaatitaanermik 

naammassinninnissaannut periarfissagissaanerutitsivoq, inuussutissarsiutinullu atorsaanerusunik 

sinaakkutissiilluni.  

 

Inuttut peqataanissamik piumasaqaatip atorunnaarsinneqarneratigut, siunnersuut umiatsiaararsornermut 

aamma eqaassuseqarnerulersitsivoq. Napparsimanermut, ilaqutariinnikkut atukkanut, pissutsinulluunniit 

allanut atatillugu nammineq avalannissaq ajornakusoorsinnaatillugu aalisartunut ataasiakkaanut 

annertuumik iluaqutaassaaq. 

 

Angallatinut 6 meterinik naannerusunut akuersissutit taamaallaat suli inunnut tunniunneqarsinnaanissaanik 

Naalakkersuisut siunnersuuteqarnerat aamma pitsaavoq. Tamanna ingerlatsiviit anginerusut sinerissap 

qanittuani aalisarnermik tigusinissaannut, sinerissap qanittuani umiatsiaararsortunut illersueqataavoq. 

 

Aalajangiinerit inuiaqatigiit aningaasaqarnerinut annertuumik kinguneqarsinnaasut pillugit Inatsisartut 

siunissami immikkut ilisimatinneqartarnissaat, Demokraatit aamma tapersersorpaat. Aalisarnermut 

tunngatillugu aalajangiinerit suliffinnut, pisortat isertitaannut, najukkamilu inuiaqatigiinnut tamanut 

sunniuteqarsinnaatillugit tunngavia, kingunerisinnaasailu ammaffigineqartassapput. 

 

Tunumi avataasiorluni qaleralinniarnermi pisassiissutinut pigisanut ukiuni qulini piffissaliinissamik 

siunnersuut aamma isumatusaarneruvoq. Naleqquttumik siumut nalunanngereersitsinani inuussutissarsiut 

ineriartorsinnaanngilaq. Siunissamut ungasinnerusumut, allanngujaatsullu sinaakkutit pilersaarusiornissaq, 

aningaasaliinissaq, suliffinnillu pilersitsinissaq ajornannginnerulersissavaat. 

 

Inatsisissatut siunnersuutip pingaarutilimmik ilaa, Aalisarnerup Piujuartitsisumik Ineriartortinnissaanut 

arlaannaannulluunniit attuumassuteqanngitsunik Siunnersuisoqatigiinnik pilersitsinissamut 

tunngassuteqarpoq. Politikkikkut aalajangiinerit aalisarnerup uumassuseqarnikkut, aningaasaqarnikkut, 

inuiaqatigiinnilu ineriartornera pillugu ataqatigiinnerusumik ilisimasanik tunngaveqarsinnaaneri 

Demokraatit pitsaasutut isigaat. Siunnersuisoqatigiit siunissamut ungasinnerusumut misissueqqissaarnernik 

tapersiisinnaapput, pisumillu massakkoqqissaamik isiginninnginnissatsinnut qulakkeerinneqataallutik. 

Taamaakkaluartoq siunnersuisoqatigiit nutaat inuussutissarsiummut ilisimasanik taarsiinatik, ilisimasanut 

tapersiissammata ersarissassavarput. Aalisartut, suliffeqarfiit, aaqqissuussisimanerit, najukkamilu 

inuiaqatigiit ilisimasaqarput kisitsisini, aningaasatigullu takussutissiani takuneqarsinnaajuaannanngitsunik. 

 

Tamanna pillugu pinngitsuugassaanngitsumik Aalisarneq pillugu Siunnersuisoqatigiit 

tusarniaaffigineqartarnissaat, tusarniaareernerup kingorna Naalakkersuisut atatiinnarmassuk 

pitsaasorujussuuvoq. Taassumap takutippaa, tusarniaaffigineqartut arlaqartut ernumanerat 

tusaaniarneqarsimasoq. Inatsisip siunertaminut atorsinnaanissaanut oqartussat, inuussutissarsiutillu 

akornanni nukittuumik suleqatigiittoqartariaqarpoq. 

 

Siunnersuisoqatigiittussat suliassaat, katitigaanissaat, piginnaasassaat, Aalisarnerlu pillugu 

Siunnersuisoqatigiinnut attuumassuteqarnissaat ersarissumik allaatigineqarnerat tusarniaaffigineqartut 

arlaqartut ujartorpaat. Siunnersuisoqatigiit arlaannaannullunniit attuumassuteqannginnissaat, 

misissueqqissaakkaminnik ammasunissaat, suliaannullu aningaasartuutissat aamma apeqqutigineqarput. 

 

Siunnersuisoqatigiit pilersinneqarnissaannut akerliunermik tunngavilersuutaanngillat, apeqqutaappulli 

pingaarutillit erseqqissumik suliarineqartariaqartut. Tamanna pillugu Demokraatit ataatsimiititaliamut 

kaammattuutigaat, siunnersuisoqatigiit taakkua marluk akornanni suliassat qanoq ersarissumik 

agguataarneqarsinnaanersut, siunnersuisoqatigiinnilu nutaani suliamut ilisimasaqartariaqarneq, Kalaallit 

Nunaannilu pissutsinut paasisimasaqarluarnissaq qanoq qulakkeerneqarsinnaanersut ersarinnerusumik 

misissorneqassasut. Siunnersuisoqatigiit suliaannut tatiginnittoqarsinnaaniassammat misissueqqissaarnerit, 

innersuussutit, kisitsisitigullu tunngavigineqartut aallaavittut takuneqarsinnaasariaqarput. 

 

Tusarniaanermi akissutini ilaatigut pisassiissutit eqaatsuunissaat, atuisussaatitaaneq, pisassiissutinillu 

nuutsinissamut periarfissat oqaaseqaatigineqarput. Apeqqutit taakkua massakkut siunnersuutigineqartumit 

pinngitsoornatik aaqqiivigineqarnavianngillat, inuussutissarsiummilli suli oqaloqateqarnermi 

ilaatinneqartariaqarlutik. Pisassiissutit ilumut atorneqarnissaat malittarisassat qulakkiissavaat, kisiannili 

aamma aalisartut ulluinnarminni naapittagaat iliuuseqarfigisinnaassallugit. Demokraatit isumaqarput, 

inuussutissarsiorfimmit ernumassutigineqartut tusarnaassagigut, tamannalu pillugu siunnersuutigalugu 

Pisassiissutinik Niuerutigineqarsinnaasunik Nammineq Pigisanik (PNNP-nik) sinerissap qanittuani 

qaleralinniarnermi uumassuseqarnikkut siunnersuinissap qallinerani piffissamik ikaarsaarfeqassasoq. 

 

Aalisarnermut inatsit pisuussutinik illersuissaaq, inuussutissarsiummut periarfissanik pilersitsissaaq, nalillu 

inuiaqatigiinnut tamanut iluaqutaanissaat qulakkiissallugu. Taamaattoqarnissaani politikkikkut 

akisussaassuseqartariaqarpoq, siunissamut ungasinnerusumut pilersaarusiortoqartariaqarpoq, 

inuussutissarsiummilu ullut tamarluinnaasa sulisunik ataavartumik oqaloqateqartoqartariaqarluni. 

 

Inatsisissatut siunnersuutip siunnerfia, iluarsiissutiginiagailu Demokraatit tapersersorpaat. Ilutigisaanik 

kissaatigaarput, tusarniummut akissutini oqaaseqaatinut isornartorsiuisunut Aalisarnermut, Piniarnermut 

Nunalerinermullu Ataatsimiititaliaq immikkut ukkataqassasoq. Naalakkersuisut, aalisartut, 

inuussutissarsiutillu allat naammagisinnaasaannik, inuussutissarsiutitsinnullu pingaarnerpaasumut 

siunissami sinaakkutissanut sapinngisamik annerpaamik tatiginnilersitsisinnaasunik aaqqiissutissanik 

nassaarnissaq siunnerfiusariaqarpoq. 

 

Taamatut oqaaseqarlunga Ddmokraatit innersuussutigaat, siunnersuut Aalisarnermut, Piniarnermut 

Nunalerinermullu Ataatsimiititaliami nangillugu oqaluuserineqassasoq. 


